
DECLARACIÓN  DE  IMPACTO  AMBIENTAL  FORMULADA  POLA  DIRECCIÓN  XERAL  DE  CALIDADE
AMBIENTAL, SOSTIBILIDADE E CAMBIO CLIMÁTICO RELATIVA AO PROXECTO DO PARQUE EÓLICO
BRAÑA ANCHA, NOS CONCELLOS DE CORISTANCO E SANTA COMBA (CORUÑA), PROMOVIDO POR
ADELANTA CORPORACIÓN, S.A (CLAVE 2023/0045)

A  Dirección  Xeral  de  Calidade  Ambiental,  Sostibilidade  e  Cambio  Climático,  en  base  as  súas
competencias para resolver este expediente ambiental segundo o Decreto 42/2019, do 28 de marzo,
polo que se establece a estrutura orgánica da Consellería de Medio Ambiente, Territorio e Vivenda e,
de conformidade coa proposta do Servizo de Avaliación Ambiental de Proxectos da Subdirección Xeral
de Avaliación Ambiental, que a continuación se transcribe:

A  Lei  21/2013,  do  9  de  decembro,  de  avaliación  ambiental,  establece  no  seu  artigo  7.1.a)  que  os
proxectos comprendidos no seu anexo I someteranse a unha avaliación de impacto ambiental ordinaria.

Entre os proxectos que figuran no dito anexo I atópanse, no grupo 3.i, os parques eólicos que teñan 50
ou máis aeroxeradores, ou máis de 30 MW ou que se atopen a menos de 2 km doutro parque eólico en
funcionamento,  en  construción,  con  autorización  administrativa  ou  con  declaración  de  impacto
ambiental.

Este sería o caso da actuación pretendida, dado que o parque atópase a menos de 2 km dos parques
Varilongo e Barilongo ambos actualmente en tramitación y el PE Fontesilva en funcionamento.

Considerando  o  anterior,  o  proxecto  someteuse  ao  trámite  de  avaliación  de  impacto  ambiental
ordinaria  e,  téndose  practicado  o  referido  procedemento,  procede  formular  a  correspondente
declaración de impacto ambiental (DIA), de acordo co disposto no artigo 41 da dita Lei 21/2013.

1. INFORMACIÓN SOBRE O PROXECTO

1.1. Promotor e órgano substantivo

O promotor do proxecto é Adelanta Corporación,  S.A. e o órgano substantivo a Dirección Xeral  de
Planificación Enerxética e Recursos Naturais da Vicepresidencia primeira e Consellería de Economía,
Industria e Innovación.

1.2. Obxecto do proxecto, descrición e localización

De acordo co estudo de impacto ambiental, o proxecto ten por obxecto a execución dun parque eólico
de 22,4MW de potencia total nos concellos de Coristanco e Santa Comba (A Coruña), composto por 4
aeroxeradores e a súa infraestrutura asociada (vieiros de acceso e servizo, plataformas de montaxe,
gabias do cableado e unha subestación transformadora 66/30kV, que se localizarán dentro do polígono
definido polas coordenadas UTM (ETRS89 fuso 29 N):

Vértices
poligonal UTM X UTM Y

1 513.750 4.772.250

2 515.000 4.772.250

3 516.000 4.770.500

4 516.000 4.769.750

5 515.000 4.769.293

6 513.750 4.769.293

As características principais do proxecto, segundo a súa configuración inicial, son as seguintes:

 Número de aeroxeradores: 4
 Modelo previsto: Vestas 150 
 Potencia nominal unitaria: 5,6 MW
 Potencia total instalada: 22,4 MW.
 Altura de buxa: 105 m 
 Diámetro de rotor: 150 m 
 Orzamento (execución material): 13.195.846 €.

Inclúe  a  construción  dunha  subestación  transformadora  a  66/30  kV  de  tipo  intemperie,  para  a
evacuación da enerxía producida no parque eólico. 

A conexión entre os aeroxeradores e o centro de transformación correspondente a cada un farase
mediante cableado de baixa tensión a 720 V. Posteriormente para a interconexión entre os centros de
transformación e a subestación de saída instalaranse soterradas en gabias, conexións de media tensión
a 30kV.

Os aeroxeradores estarán conectados coa subestación transformadora do parque 66/30kV, que disporá
dun edificio de control con salas independentes para distintos usos, por medio dunha liña subterránea
de 30kV, cunha lonxitude duns 1242 metros.

Dende a subestación do parque proxéctase unha liña aérea en tensión de 66 kV ata a subestación do
parque  eólico  Campelo  220/66/30  kV.  Esta  liña,  obxecto  de  outro  proxecto,  ten  a  condición  de
instalación de conexión común e será compartida con outros parques da contorna. Dende a subestación
do parque eólico Campelo proxéctase unha liña aérea de 220kV (LAT 220 kV Campelo – Mesón do
Vento) que conectará coa subestación colectora Mesón 220 kV. Mediante a liña SAT 220 kV conectarase
esta subestación coa subestación SE Mesón do Vento 220 kV da REE. Estas liñas e subestacións son
obxecto de outros expedientes.

En canto ao drenaxe superficial da subestación prevese dotas a mesma dun sistema de tubaxes, gabias
de grava e arquetas de desaugadoiro que discorrerán pola urbanización interior, e que evacuarán as
augas pluviais. A evacuación final de pluviais efectuase dende un pozo ou arqueta de rexistro final a
través de tubaxe ata o exterior da SET a unha zona con desnivel suficiente para a evacuación.

Na configuración reflectida no EsIA, a obra civil inclúe a apertura de 1606 metros de novos viarios e
1394 metros de viarios a acondicionar. O prazo estimado de execución do proxecto é duns 6 meses.

2. TRAMITACIÓN E ANÁLISE DO EXPEDIENTE

2.1. Resumo da tramitación ambiental

O 13.05.2021 o promotor, Adelanta Corporación S.A solicitou as autorizacións administrativas previa e
de construción,  así  como a aprobación do proxecto sectorial  para o parque eólico Braña Ancha ao
abeiro da Lei 8/2009, do 22 de decembro, pola que se regula o aproveitamento eólico en Galicia e se
crean o canon eólico e o Fondo de compensación Ambiental, modificada pola disposición derradeira
sétima da Lei 5/2017, do 19 de outubro, de fomento da implantación de iniciativas empresariais en
Galicia (DOG núm. 203, do 25 de outubro de 2017) e pola Lei 9/2021, do 25 de febreiro, de simplificación
administrativa e de apoio á reactivación económica de Galicia (DOG nº39, do 26 de febreiro de 2021),
achegando xunto coa solicitude parte da documentación técnica correspondente.

O 21.12.2021 a Xefatura Territorial da Coruña, da Vicepresidencia Primeira e Consellería de Economía,
Industria  e  Innovación ditou  un acordo  polo  que  se  somete  a  información  pública  a  solicitude  de
autorización administrativa previa, a autorización administrativa de construción, o estudo de impacto
ambiental e o proxecto de interese autonómico (PIA) do proxecto do parque eólico Braña Ancha, nos
concellos de Santa Comba e Coristanco (A Coruña), (exp. IN408A 2020/21).), sometendo a información
pública a seguinte documentación:

• O proxecto de execución (decembro 2021-vsdo 13.12.2021).

• O estudo de impacto ambiental (EIA) (xullo 2021-asdo.14.07.2021).
• O proxecto de interese autonómico (PIA) (abril 2021-vsdo.10.06.2021).

O  Acordo  publicouse  o  28.12.2021  no  Diario  Oficial  de  Galicia  (DOG)  nº  248.  Tamén expúxose  no
taboleiro  de  anuncios  do  Concello  de  Coristanco,  segundo  certificado  emitido  o  19.04.2022;  no
taboleiro  de  anuncios  do  Concello  de  Santa  Comba,  segundo certificado  emitido  o  15.02.2022;  no
taboleiro  de  anuncios  das  dependencias  desta  xefatura  territorial,  segundo  certificado  emitido  o
08.03.2023, así como no portal Web da consellería, onde puido accederse á documentación do proxecto.

O 09.03.2023 te entrada nesta Dirección Xeral o expediente do PE Braña Ancha e o 17.03.2023 a DXPERN
remite o informe da DXPN.

O 23.03.2023 ten entrada nesta Dirección Xeral  nova documentación presentada polo promotor en
contestación ao informe da DXPN.

O 29.03.2023 ten entrada nesta Dirección Xeral novo informe da DXPN en relación a documentación
aportada polo promotor o 23.03.2023.

2.2. Resumo da análise técnica do expediente

O expediente de avaliación de impacto ambiental contén, entre outra documentación,  o estudo de
impacto ambiental (EsIA), o documento técnico do proxecto de execución, os anuncios e certificados de
exposición pública, as alegacións ambientais e os informes recibidos como resultado dos trámites de
información pública e de consultas sobre o EsIA e as súas addendas ou documentación complementaria
de ser o caso.

- En canto aos informes, pódese indicar o seguinte:

• A  Dirección Xeral  de Patrimonio Cultural emite informe do 05.05.2022  no  que efectúa un
resumo de antecedentes e feitos, consideracións legais e técnicas e analiza a documentación e
o seu contido respecto do patrimonio cultural.

A vista do exposto na análise da documentación presentada, emítese informe favorable dos
documentos.  Parque Eólico Braña Ancha Estudo de Impacto Ambiental (xullo 2021)  tendo en
conta as medidas protectoras e correctoras establecidas no Anexo II do EsIA e as seguintes
condicións:

─ Previo  ao  inicio  dos  traballos  de construción do parque eólico  realizaranse  baixo o
control  e  seguimento  arqueolóxico,  deberá  presentarse  un  proxecto  arqueolóxico
axustado ao establecido na Lei 5/2016 e no Decreto 199/1997.

─ Estableceranse zonas específicas de cautela nos ámbitos que serán ocupados polas
plataformas, as cimentacións dos aeroxeradores e as infraestruturas asociadas nas que
as  rozas  de  vexetación  previas  á  executar  calquera  movemento  de  terras  deberán
facerse baixo control arqueolóxico, que terá carácter presencial, continuo, intensivo e a
pé de obra.

─ Asemade a totalidade das obras que comporten movementos e remocións de terras
tamén se  realizarán  baixo  control  arqueolóxico,  que  será  continuo  e  presencial  no
ámbito  do  ben  etnolóxico  localizado  e  nos  contornos  de  protección  dos  bens
arqueolóxicos que poidan aparecer no transcurso das obras.  Realizarase un especial
seguimento das rozas nas zonas de obra, así como dos perfís e cortes do terreo que se
xeren.

─ Cómpre salientar que no caso de que se constate a existencia de restos arqueolóxicos,
primarase a conservación in situ dos mesmos,  o que poderá dar lugar a establecer
novas medidas protectoras e correctoras do proxecto de parque eólico.

─ No reformulo dos viarios de acceso e execución de cimentacións e plataformas estará
presente o/a arqueólogo/a que leve a cabo o control  e seguimento,  para identificar
axeitadamente os tramos de muros tradicionais de pedra en seco que se poidan ver
afectados polas obras. En todo caso, procurarase axustar as obras no reformulo para
que as afeccións sexan as mínimas.

─ Tamén  baixo  control  arqueolóxico  desmontaranse  os  tramos  de  muros  onde  sexa
preciso, e durante as labores de restauración ambiental procederase á reintegración e
remate axeitado dos tramos de muro que resulten afectados durante as obras.

─ De  ser  o  caso,  certificarase  o  estado  final  dos  elementos  incluídos  no  patrimonio
cultural unha vez rematada a totalidade das obras.

─ Con carácter previo ao inicio das obras deberá presentarse unha avaliación do impacto
sobre  o  patrimonio  cultural  dos  accesos  ao  parque  eólico,  na  que  se  concrete  o
itinerario  de  acceso  desde  a  rede  de  estradas  xerais  e  se  detallen  as  actuacións
necesarias para facilitar o paso do transporte especial (podas, talas, rectificación de
curvas,  modificacións no firme, cunetas,  etc).  Identificaranse os bens do patrimonio
cultural que puidesen verse afectados, tanto nos núcleos polos que se atravese como
no resto do trazado ata chegar aos aeroxeradores (hórreos, cruceiros, valados de pedra,
muros  de  peche  tradicionais,  antigos  camiños  e  corredoiras,  carballeiras,  pontes,
pontellas, muíños e outras construcións etnográficas) e valorarase a posible afección
aos elementos e os seus contornos, establecendo as medidas protectoras e correctoras
necesarias para a súa salvagarda.

─ Para planificar a duración do control arqueolóxico das obras e o calendario de xornadas
necesarias, terase en conta a devandita avaliación de impacto dos accesos ao parque
eólico e as medidas protectoras específicas propostas neste informe.

─ Calquera modificación do proxecto deberá ser autorizada pola DXPC.

─ Toda vez que este informe emítese dentro do trámite ambiental, cómpre sinalar que de
acordo cos artigos 39 e 45 da Lei  5/2016,  do 4 de maio,  do patrimonio cultural  de
Galicia, as intervencións que se pretendan realizar en bens de interese cultural (BIC) ou
catalogados, así como no seu contorno de protección ou zona de amortecemento, terán
que se autorizadas pola consellería competente en materia de patrimonio cultural, e
para  estes  efectos,  a  entidade  promotora  ou  os  concellos  deberán  remitir  o
correspondente proxecto técnico co carácter previo á concesión de licenza.

• A Dirección Xeral de Patrimonio Natural no seu informe do 17.03.2023 repasa os antecedentes
administrativos do proxecto e fai un resumo da documentación na que describe o proxecto e
as súas infraestruturas. Posteriormente pasa a informar sobre as afeccións a elementos do
patrimonio natural.

Con respecto as observacións efectuadas polo Servizo de Patrimonio Natural de A Coruña
relacionadas cos valores naturais, saliéntanse as seguintes:

─ A zona de implantación do parque eólico de Braña Ancha, presenta diversos tipos de
comunidades vexetais, sendo as mais frecuentes as matogueiras e as plantacións de
pino e eucalipto, ocupando entre ambas as dúas mais do 70% da superficie do parque
eólico.  Como se  observa  na  seguinte  imaxe,  tanto  os  aeroxeradores  como as  súas
plataformas, zona de provisión e a SET atópanse sobre zonas de matogueira. No EsIA
que  aporta  o  promotor  non  se  fai  referencia  a  ningunha  especie  con  categoría  de
protección.

─ Sinalan tamén que a maioría das  infraestruturas do parque eólico sitúanse sobre o
hábitat de interese comunitario 4030 “Queirogais secos europeos”.

Destácase tamén que no documento ambiental modificado que presenta o promotor
non se fai alusión, nin textual nin cartográfica, sobre os hábitats de interese natural
que se puideron identificar durante a realización do traballo de campo.

Conforme ó informe de campo dos axentes ambientais do Distrito V, Fisterra, do SPN de
A  Coruña,  realizado  o  29.07.2022,  sobre  as  posibles  afeccións  das  instalacións  do
parque eólico Braña Ancha sobre a vexetación e hábitats, indícase o seguinte:

◦ O movemento de terras e ocupacións derivados deste proxecto afectarán na súa
maioría a formación de matogueira, con afección puntual a plantacións forestais de
eucalipto e piñeiro.

A matogueira imperante consiste nunha comunidade vexetal dominada no estrato
superior polo toxo (Ulex europaeus), con presenza abundante de queirogas (Erica
cinerea e  Erica ciliaris),  Calluna vulgaris,  Daboecia cantabrica e  Rubus ulmifolius en
treitos  de  cuneta,  que  consideran  representativa  do  hábitat  de  interese
comunitario  4030  Queirogais  secos  europeos (Anexo  I  da  Directiva  Hábitat
92/43/CEE).

─ En canto a fauna e no respecto o estudio da avifauna e quirópteros, dende o servizo
provincial sinalan que o promotor non especifica un período concreto ao longo do cal
realízase a campaña de mostraxe, que ten que abarcar como mínimo un ciclo anual. O
promotor, segundo as súas palabras, ofrece os resultados correspondentes ao inicio da
campaña de seguimento anual, en concreto sinala que “empregouse o día 29 de marzo
de  2021  para  o  desenvolvemento  das  prospeccións  de  campo  correspondentes  á
identificación da avifauna”.

Respecto ao lobo (Canis lupus)  sinalar que a zona de implantación do parque queda
localizada  dentro  da  zona  de  xestión  3  (concellos  de  Coristanco  e  Santa  Comba),
establecidas no Decreto 297/2008, do 30 de decembro, polo que se aproba o Plan de
Xestión do Lobo en Galicia.

Conforme ó informe de campo dos axentes ambientais do Distrito V, Fisterra, do SPN de
A  Coruña,  realizado  o  29.07.2022,  sobre  as  posibles  afeccións  das  instalacións  do
parque eólico Braña Ancha sobre fauna, suliñan o seguinte:

◦ Na metade norte da poligonal demarcada abundan as trincheiras fondas, galerías e
mesmo  edificacións  abandonadas  despois  do  cese  da  actividade  mineira
desenvolvida  en  tempos  pasados.  Estes  elementos  do  biotopo  constitúen  un
hábitat do máis propicio para o asentamento de quirópteros.

Durante a inspección de campo observaron un miñato (Buteo buteo) e un lagarteiro
(Falco tinnunculus), ambos incluídos no Listado de Especies Silvestres de Protección
Especial (LESRPE) do Real Decreto 139/2011, ademais de evidencias da presenza de
mamíferos como raposo, lobo (LESRPE) e coello. Na zona de afección do proxecto
non observaron especies de fauna catalogada segundo o Decreto 88/2007.

Sinalan que é característica na zona a delimitación dos predios mediante valados
de pedra tradicionais  que poden resultar  destruídos en parte pola  apertura ou
modificación dos vieiros proxectados, así como por algunha explanación. Ademais
do seu enorme valor etnográfico e paisaxístico, estes valados constitúen un hábitat
seguro  para  unha  importante  comunidade  faunística  de  pequenos  mamíferos,
réptiles e invertebrados.

Seguidamente, a Dirección Xeral de Patrimonio Natural, indica unha serie de observación en
canto a varios apartados do EsIA.

─ No relativo aos hábitats de interese comunitario, No epígrafe 5.8.3. da Memoria do EsIA
“Hábitats  del  Anexo  I  da  DC  92/43/CEE”,  o  promotor  recolle  que  tras  consultar  a
información facilitada no  inventario  de hábitats  que acompaña ao Plan Director  da
RN2000 (Decreto 37/2014) observouse que nun radio de 10 km non existe ningunha
unidade ambiental nin tesela de hábitats sinalada polo Plan director da rede Natura
2000 de Galicia.

Por  outra banda,  consultado o “Atlas de los Hábitats  Naturales y Seminaturales de
España (2005)”, no ámbito definido pola envolvente de 500 m arredor do parque eólico,
as únicas teselas (cos hábitats que conteñen) incluídas no mesmo e que ademais son as
únicas  presentes  dentro  da  poligonal  do  parque,  son  as  seguintes:  Hábitat  4030
“Uceiras  secas  europeas”. Sobre  esta  información,  desde  esta  dirección  xeral  debe
sinalarse que a cartografía do Inventario Nacional de Hábitats de España é froito do
inventariado  e  cartografía  de  hábitats  realizado  para  a  elaboración  da  primeira
proposta  de  lugares  para  conformar  a  Rede  Natura  2000,  nos  que  se  obtivo  unha
cartografía a escala 1:50.000 na que se representaban, cun escaso grao de resolución, a
distribución  de  asociacións  vexetais.  Isto,  unido  á  súa  antigüidade,  fai  que  esta
cartografía non sexa adecuada para avaliar os impactos ambientais que se poidan xerar
sobre estes valores do patrimonio natural.

─ No relativo  a  avifauna,  o  informe  da  DXPN sinala  que  o  único  traballo  de  campo
realizado, tal e como advirte o Servizo de Patrimonio Natural da Coruña, é unha visita
realizada o 29.03.2021. N este sentido, para que a DXPN poida pronunciarse sobre o
obxecto da consulta, é preciso que o estudo de impacto ambiental estea actualizado e
terminado; e non pode dicirse que así fora cando os inventarios que serven de base á
análise estaban incompletos ou eran claramente insuficientes.

Sinálase que o promotor fai unha nova achega de documentación, con data 15.02.2023,
onde  se  aporta  o  documento  “Campaña  Prospección  Preoperacional  de  Avifauna  y
Quirópteros (Marzo 2022 – Febrero 2023).  Parque eólico Braña Ancha; Santa Comba y
Coristanco (A Coruña). Febrero 2023”. O estudo de avifauna e quirópteros comprende un
ciclo  anula  completo  que  vai  dende  marzo  de  2022  ata  febreiro  de  2023,  ambos
inclusive.

Ao longo de todo o seguimento realizado, detectáronse un total de 536 exemplares de
29 especies diferentes na zona estudada. Sinálase que das 94 especies identificadas nas
fichas bibliográficas, só foron detectadas en campo 26 especies; así como 3 especies
que  foron  observadas  e  que  non  teñen  representación  nas  cuadrículas  como  o
Lophophanes cristatus, Periparus ater e Saxicola rubicola. 

Detectáronse  9  exemplares  de  Falco  tinnunculus,  cuxos voos  concéntrase na cordal
sobre a que se pretende instalar o parque eólico. 

Respecto a  Buteo buteo a distribución desta especie é algo máis ampla pero tamén
entra en conflito coas posicións elixidas. En canto a Corvus corone o resultado e similar.

─ No caso dos quirópteros, os resultados do traballo de campo deron como resultado a
identificación de 8 refuxios confirmados de pequena entidade (no mais de 5 individuos a
vez) e 9 refuxios potenciais, de  Rhinolophus ferrumequinum;  mentres que no caso do
uso  do  espazo  foron  detectadas  6  especies  e  chamadas  pertencentes  aos  xéneros
Myotis e Plecotus, polo que se pode afirmar que a presenza de quirópteros é habitual na
zona. 

O informe continua avaliando a parte de identificación e valoración de impactos do EsIA no
que se destaca que a  valoración das afeccións por  superficie  sobre cada tipoloxía  de HIC
presentes na zona susténtase sobre unha información insuficiente, tal e como se sinalaba en
anteriores apartados do informe.

Sobre a valoración do impacto sobre a avifauna, segundo o EsIA as principais afeccións sobre a
avifauna prodúcense sobre os hábitats e biotopos debido a eliminación da cuberta vexetal,
resultando neste caso, e sempre según o EsIA un impacto compatible. Con todo, tal e como se
pode deducir das imaxes de distribución das rapaces detectadas, dentro do espazo observable
o parque eólico ocupará o espazo máis frecuentado dentro das súas áreas de campeo.

En canto aos efectos acumulativos e sinérxicos sobre os factores do patrimonio natural e a
biodiversidade sinálase que segundo o promotor na contorna de 10 km atópanse 19 parques
cun total de 173 aeroxeradores (segundo o rexistro eólico de Galicia con data de 20.07.2022, o
número  de  aeroxeradores  en  estes  parque  sería  de  116).  No  caso  das  liñas  eléctricas,  o
promotor considera as liñas eléctricas de alta tensión (LAT) existentes nun ámbito de 10 km
na  contorna  do  parque  eólico  de  Braña  Ancha,  sendo  a  lonxitude  total  das  mesmas  de
53.875,45 m. Considéranse tamén as LATs proxectadas das que se ten coñecemento, así como
a liña de ecuación prevista para o parque (LAT 66 kV SE Coto Muiño – SE Campelo).

O promotor considera a posibilidade de que se produzan efectos acumulativos nos supostos
de colisión con aeroxeradores e  liñas,  de efecto barreira sobre as aves e  por molestias e
desprazamento.

O informe conclúe cunha valoración da DXPN no que entre varios aspectos, destácase que os
impactos que un parque eólico pode xerar sobre o patrimonio natural e a biodiversidade poden
chegar a xerar efectos acumulativos e sinérxicos, especialmente sobre as poboacións de aves e
quirópteros. No caso de Galicia, este tipo de impactos secundarios irá en aumento, en paralelo
coa crecente densidade de aeroxeradores.

Co fin de analizar estes efectos, calculouse por esta dirección xeral, como primeiro paso, o
espazo afectado polos aeroxeradores dentro do ADE e as ADE veciñas. Consideráronse tanto
as máquinas en funcionamento ou aprobadas como as dos proxectos con fito en xaneiro de
2023.

o parque eólico que se pretende executar, atópase nunha ADE cun alto nivel de ocupación por
outros parques eólicos que prsentan un gran número de aeroxeradores en funcionamento,
autorizados ou en obras, concretamente 19 parques eólcios e 116 aeroxeradores.

Os cálculos sobre mortalidade indican que o conxunto de aeroxeradores xa instalados pode
estar a xerar un impacto significativo, particularmente sobre as rapaces.

O espazo ocupado polo parque eólico Braña Ancha se lapela coa zona de maior frecuencia de
uso de especies como Buteo buteo, Falco tinnunculus e Corvus corone, o que implicará unha
perda de espazos libres dentro das ADE afectadas.

Por  tanto,  analizadas  as  posicións  dos  aeroxeradores  proxectados  e  os  da  contorna,
confírmase que o aumento de densidade de aeroxeradores xerará probablemente un efecto
sinérxico,  principalmente de tipo baleiro e/ou barreira sobre a avifauna,  incompatible coas
necesidades destas poboacións.

Finalmente a DXPN fai unha valoración na que se indica que non se describen traballos de
campo para o estudo de mamíferos distintos dos quirópteros, nin tampouco de anfibios, falta
a cartografía e medidas a adoptar con respecto das redes primarias das faixas de xestión da
biomasa vexetal existente na contorna onde se van a desenvolver as obras, e remárcase que o
efecto sinérxico e acumulado sobre a avifauna e os quiróptero sería un impacto ambiental
crítico polo que a Dirección Xeral  de Patrimonio Natural  conclúe que o proxecto presenta

impactos  acusados  sobre  o  patrimonio  natural  e  a  biodiversidade  e,  por  tanto,  emítese
informe desfavorable.

En resposta ao informe da Dirección Xeral de Patrimonio Natural, o promotor achega nova
documentación  o  22.03.2023,  presentada  neste  Servizo,  pola  Dirección  Xeral  Planificación
Enerxética e Recursos Naturais o 23.03.2023.

A  raíz  da  nova  documentación  presentada,  nomeada  Parque  Eólico  Braña  Ancha.  Revisión
documentación para alegaciones a DXPN, esa Dirección Xeral emite un segundo informe no que
se resume dita documentación e indícase que o informe vaise centrar nos aspectos polos cales
o anterior informe foi negativo, principalmente polos efectos sinérxicos e acumulativos.

A DXPN contesta a cada unha das cuestións plantexadas polo promotor e, entre algunhas das
súas respostas atópanse as seguintes:

─ Respecto a  que “  El  proyecto parque eólico Braña Ancha no afecta  a ningún espacio
ambientalmente protegido”  cabe lembrar que a protección do patrimonio natural e a
biodiversidade non está restrinxida a estes lugares, senón que neles está reforzada. 

Sinálase a continuación, que toda a fauna silvestre ten unhas garantías de conservación
é un réxime de protección xeral (artigo 88 e seguintes da Lei 9/2019, do 2 de agosto, do
patrimonio natural e a biodiversidade) aínda que non estean catalogadas. 

Por outra banda o promotor afirma que en ningún caso a DXPN pode clasificar como
impacto ambiental crítico e sinerxía negativa. Neste sentido resaltar que os criterios de
valoración e directrices da SEO/Birdlife ou outras organizacións ou persoas expostos,
non teñen carácter normativo ou preponderante.

Á hora  de  establecer  un escenario  razoable  ou  verosímil  da  situación que se  debe
analizar para avaliar  a acumulación dos efectos,  a  lei  non di  que se deban estudar
unicamente aqueles aeroxeradores xa autorizados, en funcionamento ou en obras, e
excluír outros proxectos que, como o proxecto de parque eólico Braña Ancha, está en
fase de tramitación administrativa.  Todo o contrario, di que se estudarán tamén os
proxectos existentes, aínda que non estean aprobados.

─ O  espazo  ocupado  polo  parque  eólico  Braña  Ancha  se  solapa  coa  zona  de  maior
frecuencia de uso de especies como  Buteo buteo e  Falco tinnunculus o que implicará
unha  perda  de  espazos  libres  particularmente  para  as  especies  de  rapaces  máis
frecuentes, e outras menos frecuentes ameazadas potencialmente presentes dentro da
ADE afectada.

Por tanto, analizadas as posicións dos aeroxeradores proxectados e os da contorna,
confírmase que o aumento de densidade de aeroxeradores xerará probablemente un
efecto  sinérxico,  principalmente  de  tipo  baleiro  e/ou  barreira  sobre  a  avifauna,
incompatible  coas  necesidades  das  poboacións  das  poboacións  das  especies  máis
sensibles con tasas reproductoras máis baixas como é o caso das rapaces.

O promotor afirma que en ningún caso a DXPN pode clasificar como impacto ambiental
crítico  e  sinerxia  negativa.  Neste  sentido  reiterar  de  novo  que  o  informe  emitido
previamente pola DXPN para o parque eólico de Braña Ancha ten en conta seu contexto
ambiental  específico,  e  está  perfectamente  argumentado  metodolóxicamente  no
informe emitido pola DXPN do 17.03.2023.

Polo que para valorar as afeccións dos efectos sinérxicos/acumulativos tivéronse en
consideración as concretas particularidades ambientais e dos seus valores naturais da
área de afección do proxecto do parque eólico Braña Ancha.

─ No que respecta aos cambios realizados polo promotor na configuración do PE Braña
Ancha, analizado de novo as  localizacións dos aeroxeradores e os cambios realizados,
obsérvase que se elimina unha máquina (BA-01) e a SE 66 kV inicialmente proxectado,
pero considérase que mantense a ocupación do espazo libre para áreas de campeo
entre os parques eólicos dende o punto de vista dos efectos sinérxicos e acumulativos
efectuado no informe de 17/03/2023, polo que a valoración vén ser a mesma.

Debe  aclararse  que,  na  ADE  afectada  por  este  proxecto,  considerouse  o  conxunto
proxectado cos aeroxeradores deste parque eólico. A minoración do efecto sinérxico
xerado por todos eles referíase a que era necesaria a eliminación deste parque, pero
non que se puidese corrixir mediante a eliminación de parte dos seus aeroxeradores.
Por iso, só cabe ratificar o sinalado no informe anterior.

A DXPN conclúe o informe indicando que, en base o anteriormente exposto, neste e no informe
do 17.03.2023, é previsible que se produzan efectos significativos, non sendo compatible coa
preservación  do  patrimonio  natural  e  a  biodiversidade  da  contorna,  e  por  tanto  emítese
informe desfavorable.

• O Instituto de Estudos do Territorios emite un primeiro informe do 10.02.2022 que recolle o
marco legal, a descrición do proxecto e resume o contido do EsIA en relación coa paisaxe no
que destaca que o EIIP fai  unha diagnose do estado actual  da paisaxe analizando os seus
valores e determinando o grao de fraxilidade e calidade paisaxística do ámbito.

O  informe  continúa  indicando  que  os  principais  impactos  deste  proxecto  sobre  a  paisaxe
produciranse debido á intrusión visual na contorna e a incidencia acumulada pola sinerxía con
outros  parques  eólicos  en  explotación,  autorizados,  ou  que  se  están  a  tramitar  nas
proximidades, algúns deles localizados a curta distancia do proxecto. Ademais pode supor un
deterioro  dos  elementos  naturais  e  construídos  nalgunhas  zonas  de  implantación  da
infraestrutura.

O IET conclúe este informe sinalando que o estudo de impacto ambiental incorpora un EIIP,
cuxo contido non se axusta completamente ao disposto no artigo 11.2 da Lei 7/2008, do 7 de
xullo, de protección da paisaxe de Galicia, e nos artigos 26 e seguintes do RLPPG, polo que
deberá completarse segundo as seguintes indicacións:

─ Deberase completar o estudio de visibilidade para determinar o impacto producido pola
infraestrutura sobre os principais núcleos de poboación que concentran a maioría da
poboación así como os máis próximos á infraestrutura, valéndose ademais de montaxes
fotográficos que simulen a inserción dos aeroxeradores na paisaxe. (artigos 28.2.d e
31.1.d do Regulamento).

─ Polo  que  atinxe  ás  medidas  preventivas  e  correctoras  para  acadar  a  integración
paisaxística do proxecto (artigo 30 do RLPPG), deberán completarse as xa previstas, en
concordancia coas conclusións do EIIP, e de acordo coas determinacións das Directrices
de  paisaxe  que  resulten  de  aplicación,  entre  as  que  cabe  salientar,  neste  caso,  as
seguintes:

◦ De acordo coa directriz de paisaxe DX.20.c, e dada a presenza de núcleos rurais
próximos ao proxecto, no caso de que exista unha manifesta preocupación social
polo impacto visual dos aeroxeradores, deberán adoptarse as medidas necesarias
para  reducir  ou  mitigar  o  seu  impacto  visual.  Nestes  casos  estudarase  a
posibilidade  de  realizar  plantacións  arbóreas  nas  proximidades  dos  núcleos,
consensuadas cos seus habitantes.

A vista do sinalado no informe do IET, o promotor responde, mediante escrito do 11.03.2022,
achegando nova documentación complementaria ao estudo de impacto ambiental de cara a

que o IET emita un segundo informe. O documento noméase como Parque eólico Braña Ancha.
Estudio  de  impacto  ambiental.  Adenda  al  EsIA.  Anexo  V:  Estudio  de  impacto  e  integración
paisajística. Marzo 2022.

A raíz da nova documentación presentada polo promotor e trasladada ao IET, este último
emite un segundo informe no que se destaca que non se produce ningún cambio no deseño
das instalacións do parque,  polo que os seus efectos sobre a paisaxe serán os  que xa se
valoraron en anteriores informes.

En canto as medidas preventivas e correctoras previstas no EIIP, sinálase que se consideran
adecuadas para reducir ou mitigar os impactos sobre a paisaxe.

O informe conclúe sinalando que a  nova documentación achegada ven a completar o EIIP do
proxecto polo que pode considerarse cumprimentado o disposto no artigo 11.2 da Lei 7/2008 e
nos artigos 26 e seguintes do RLPPG.

• A  Dirección  Xeral  de  Saúde  Pública emite  informe  do  09.11.2022  no  que  se  indican  as
consideracións  legais  e  técnicas  e  os  antecedentes,  onde  se  di  que  o  proxecto  é  unha
actividade regulada por  un procedemento xeral  de autorización recollido nunha normativa
específica, co obxecto de avaliar que a súa construción se realice co menor custo ambiental
posible, polo que de cumprirse os estándares establecidos deberíase de asegurar a ausencia
de efectos significativos sobre a saúde das persoas. A continuación efectúa unha avaliación do
proxecto desde os seguintes puntos de vista: caracterización da poboación en situación de
risco, determinación dos potenciais perigos, identificación das posibles vías de exposición e no
seu caso, a necesidade de medición da exposición específica da poboación a algunha fonte ou o
deseño dun estudo de avaliación de risco.

O informe conclúe informando que da análise da documentación aportada, e sen prexuízo das
atribucións  na  materia  dos  organismos  competentes,  conclúese  que  non  se  recolle
información ou esta é insuficiente sobre os seguintes aspectos que poden ter repercusións
sobre a saúde da poboación, e que se estima necesario que se aporte para a súa consideración
as seguintes cuestións:

─ Non  presenta  valoración  no  estudo  acústico  de  posibles  efectos  sinérxicos  ou
acumulativos ao respecto de outros parques eólicos próximos e a súa influencia aos
núcleos poboacionais en torno ao Parque eólico Braña Ancha.

─ Ao respecto do emprego de hexafluoruro de xofre (SF6) nos equipos eléctricos, non
aporta  recomendacións  e  medidas  de  xestión  que  se  contemplan  nos  estándares
internacionais ao respecto, de xeito que se eviten ou minimicen as súas emisións, en
especial, na carga e descarga dos equipos que o empregan.

─ De dispoñer de agua de consumo nalgunha das fases do proxecto, terase en conta o
establecido polo Real Decreto 140/2003, do 7 de febreiro, polo que se establecen os
criterios sanitarios de calidade de augas de consumo.

─ De dispoñer  de  sistema de  auga  quente  sanitaria  nalgunha  das  fases  do  proxecto,
deberán cumprise os requisitos establecidos no Real decreto 865/2003, de 4 de xullo,
polo que se establecen os criterios hixiénicosanitarios para a prevención e o control da
lexionelose.

─ Non se indica, de ser o caso, a forma de xestión de augas residuais sanitarias.

─ Non se menciona o uso de biocidas ou de herbicidas, que no caso da súa utilización,
cumprirase a normativa vixente referente a comercialización e emprego dos mesmos.

─ No  estudo  non  se  contempla  os  posibles  efectos  sinérxicos  ou  acumulativos  de
parpadeo de sombras con respecto a outros parques eólicos próximos. Dado que os
valores  obtidos  na  simulación do  efecto de  parpadeo de sombras superan o limiar
recollido  no  documento  “Alcance  do  estudo  de  Impacto  Ambiental  para  parques
eólicos”  indicado  anteriormente,  o  proxecto  contemplará  as  posibles  medidas
protectoras,  correctoras  ou  compensatorias  a  acometer  para  mitigar  ou  eliminar  o
efecto de parpadeo de sombras.

─ Non se  menciona que  no  caso de que as  instalacións  ou actividades a  desenvolver
durante a fase de obra ou explotación sexan susceptibles de verse afectadas por pragas
ou  vectores,  contemplaranse  as  axeitadas  medidas  de  limpeza,  que  garantan  a
seguridade e saúde das persoas, contemplándose de ser o caso un sistema integrado de
control específico das mesmas e con especial atención as instalacións pertencentes ao
edificio de control.

Dado o  informado pola  Dirección  Xeral  de  Saúde  Pública,  o  promotor  mediante  oficio  do
13.01.2023  achega  nova  documentación,  de  resposta  a  sinalada  no  devandito  informe,
nomeada  Documento de respuesta y análisis en atención al informe emitido por la Dirección
Xeral de Saúde Pública al EsIA PE Braña Ancha. Enero 2023.

A Dirección Xeral de Saúde Pública, unha vez revisada a nova documentación aportada polo
promotor emite un segundo informe do 03.02.2023 no que se sinala que sen detrimento das
competencias  propias  doutros  organismos  oficias  e  dentro  do  ámbito  de  saúde  pública,
considérase satisfeitos os requirimentos feitos no informe previo, polo que se emite informe
favorable condicionado.

• A  Dirección  Xeral  de  Emerxencias  e  Interior  informa  o  día  10.01.2022,  que  revisada  a
documentación se estima que o risco de accidentes graves ou catástrofes é baixo e que as
medidas de prevención incluídas son suficientes, sen prexuízo de que se puidera estar afectado
polo Decreto 171/2010, sobre plans de autoprotección na Comunidade Autónoma de Galicia, o
titular deberá elaborar e implantar o plan, elaborado por técnico competente, e que deberá
acompañar aos restantes documentos necesarios para o outorgamento da licenza, permiso ou
autorización,  previamente  á  autorización  de  inicio  da  actividade  por  parte  da  autoridade
competente.

Engade  que  o  Decreto  171/2010,  do  1  de  outubro,  sobre  plans  de  autoprotección  na
Comunidade Autónoma de Galicia, recolle no seu anexo I aquelas actividades susceptibles de
xerar situacións de grave risco colectivo, catástrofe ou calamidade e os centros ou instalacións
que poden resultar afectados de maneira especialmente grave por situacións dese carácter,
polo tanto, se é o caso, o titular deberá implantar, manter e revisar o seu propio plan de
autoprotección,  que  é  o  documento  que  prevé  as  emerxencias  que  se  poden  producir  a
consecuencia da súa propia actividade e as medidas de resposta ante situacións de risco, de
catástrofes e de calamidades públicas que podan afectar ao proxecto.

• A Axencia Turismo de Galicia nun primeiro informe do 01.03.2022 sinala a lexislación a ter en
conta en conta, en relación ao turismo, para a elaboración de estudos de infraestruturas para
posteriormente indicar que unha vez analizados os posibles impactos do proxecto conclúese
que  o  proxecto  do  parque  eólico  produce  un impacto  global  significativo,  feito  que  os  a
documentación achegada non sinala.

Por último, e dado o alcance das actuacións a Axencia Turismo de Galicia considera necesario o
aporte dun estudo mais profundo dos seguintes aspectos, xa que na proposta presentada o
análise  proposto  redúcese  a  elaboración  dun  pequeno  listado  de  5  establecementos
hoteleiros,  pero  non se fai  mención a  outros  posibles  recursos turísticos  como son rutas
turísticas,  sendeiros,  elementos  naturais  ou  arquitectónicos/arqueolóxicos  ...  con  interese
turístico  a  destacar.  Así  mesmos  non  se  realiza  un  estudio  concreto  nin  das  medidas

preventivas, Im-pactos ou programa de vixilancia turística a ter en conta, polo que é preciso
completar a seguinte in-formación:

─ Achegarase relación de elementos turísticos-patrimoniais significativos da zona: hoteis,
casas rurais, etc., avaliando a afección turística do parque sobre cada un deles.

─ Analizarase a distancia dos aeroxeradores aos devanditos puntos turísticos.

─ Analizarase a distancia daqueles núcleos rurais que poidan ser obxecto de actuacións
como  aldeas  de  turismo  rural  e  vivendas  illadas  que  polas  súas  características
morfolóxicas ou situación, poidan ter un valor etnográfico.

─ Mapa dos PE da contorna existentes e previsión con estudos acústicos sobre sinerxías e
control de ruídos que poida ou puidese afectar a zonas turísticas.

─ Aportarase tras o análise anterior medidas preventivas e correctoras no desenrolo da
construción e explotación que poida ou puidese afectar a zonas turísticas.

─ Programa de Vixilancia da afección turística na fase de construción e explotación.

A vista do informado pola Axencia Turismo de Galicia o promotor responde, mediante escrito
firmado no día 11.03.2022, no que se indica que atendendo as consideracións e conclusións do
informe, elaborouse o documento nomeado  Parque eólico Braña Ancha. Estudio de Impacto
Ambiental. Anexo XI: Estudio de Impacto Turístico Adenda Marzo. Marzo 2022. O promotor sinala
que se inclúe dito documento para a súa incorporación ao expediente e solicitude de novo
informe por parte da ATG.

A Axencia Turismo de Galicia, unha vez revisada a nova documentación complementaria emite
un novo informe o 25.04.2022, no qu conclúe que o impacto que terá o Parque eólico Braña
Ancha  no  turismo  rural  local  así  como  na  súa  contorna  é  reducido,  e  que  deberán  ser
atenuados polas medidas compensatorias e correctivas.

• Augas  de  Galicia   no  seu  informe  do  02.02.2022,  repasa  os  antecedentes  do  proxcto  e  a
lexislación aplicable ao proxecto en materia  de augas e  posteriormente  pasa a  analizar  a
documentación aportada polo promotor.

A continuación ese organismo de cunca, comeza co informe e a repasar a rede fluvial que se
atopa na contorna do proxecto e detéctanse afeccións na zona de policía dun leito innominado
tributario do Rego de A Fervenza ou de A Balsa por parte dunha zona de recheo (terraplén)
que se prevé implantar ao norte da actuación e que conecta co treito antigo da vía de acceso.

Sinálase tamén,  que no Documento de síntese do Estudo de Impacto Ambiental  recóllese
expresamente que ningún leito ou cabeceira do mesmo se atopa afectado polo Proxecto, aínda
que na área de menor cota do perímetro do Monte de Varilongo (implantación do proxecto),
concéntranse as augas recollidas do dito monte que corren cara os regatos das zonas baixas.

Non se afecta a ningunha zona protexida recollida no Catálogo de zonas protexidas do PHGC,
a máis próxima ao Parque é a do Tramo Interese Especies Ameazadas do río Xallas a uns 1,6
quilómetros da subestación eléctrica. 

No tócante ás Zonas de Captación para Abastecemento Humano recollidas no PHGC, a máis
próxima  ao  parque,  considerando  unha  distancia  de  500  m  ao  redor  das  obras  e  a  de
Barriolongo.

O ámbito de actuación non está afectado por ningunha ARPSI fluvial.

O informe finaliza indicando que a vista da documentación aportada en relación ao Estudo de
Impacto Ambiental do Parque Eólico Braña Ancha (22,4 MW), de xullo de 2021, nos concellos de

Coristanco  e  Santa  Comba (A  Coruña),  no  relativo  aos  aspectos  sobre  os  que  se  solicita
informe, se conclue que non é previsible que o proxecto poida causar impactos ambientais
significativos, tendo en conta as medidas protectoras e correctoras que o promotor prevé
adoptar no documento ambiental presentado e as consideracións a tal efecto referidas neste
informe.

• A  Dirección Xeral de Defensa do Monte emite informe do 14.03.2022 no que tras facer un
repaso dos antecedentes pasa a sinalar o informado polo xefe do Servizo de prevención de
Incendios  Forestais  de  A  Coruña,  que  sinala  que  a  infraestrutura  proxectada  sitúase
parcialmente  sobre  a  superficie  do incendio  con número de  parametrizado 2020150048 e
remarca as obrigas de xestión de biomasa sinaladas na Lei 3/2007 de 9 de abril, de prevención
e defensa contra os incendios forestais de Galicia, no seu artigo 20 bis – Redes primarias de
faixas de biomasa, apartado c).

O informe conclúe informando favorablemente a realización do proxecto.

• A Dirección Xeral de Ordenación Forestal no seu informe do 08.03.2022 a través do informado
polos Distritos Forestais II e V e o Servizo de Montes, sinala o seguinte:

─ O monte Cuns,  incluído no Catálogo de montes de utilidade pública,  está  afectado
polos traballos na vía de acceso ao parque eólico nos terreos pertencentes ao concello
de Coristanco.

─ A infraestrutura non ocupará outros montes de xestión pública ou montes veciñais en
man común.

─ Os aeroxeradores e a subestación ocuparán montes privados de particulares.

─ O proxecto non afecta a infraestruturas forestais, agás a pistas forestais, nin a masas
forestais  de especial  valor,  expedientes de subvencións,  nin a  outras  circunstancias
singulares no ámbito forestal.

Remárcase que o monte Cuns é un monte demanial  do concello de Coristanco incluído no
Catálogo de Montes de Utilidade Pública (CUP 372) xestionado pola Administración forestal.
Segundo o Rexistro de montes da D.X. de Ordenación Forestal ten unha superficie de 205,83
hectáreas. Para a execución do proxecto en montes catalogados será preciso tramitar unha
concesión administrativa para o desenvolvemento da actividade (art. 39 e 40, lei 7/2012 de
Montes de Galicia), ou ben instruír o correspondente expediente para determinar a prevalencia
da utilidade pública ou o interese social do proxecto respecto dos intereses públicos ou sociais
correspondentes á clasificación deste monte.

Por  outra  banda,  no  informe sinálase  que  como consecuencia  da  aplicación  da  normativa
relativa  aos  proxectos  sectoriais  de  incidencia  supramunicipal,  o  proxecto  de  interese
autonómico  supón  a  modificación  dos  planeamentos  municipais  declarando as  superficies
afectadas  polos  elementos  do  parque  eólico  e  as  súas  servidumes  como solo  rústico  de
protección de infraestruturas.

Segundo consta no devandito proxecto de interese autonómico, isto supón a prohibición de
usos forestais cuxo arborado supere unha altura equivalente ao 10 % da altura de buxa do
aeroxerador na área de protección eólica, o que suporía limitar todo o arborado que superase
os 10,5 m.

O Servizo de Montes continúa explicando que o proxecto non concreta cales son as distancias
que delimitan esa área de protección eólica respecto aos aeroxeradores. Se entendemos como
tal  os  200 metros  arredor  de  cada  aeroxerador  que  se  clasificarán como solo  rústico  de
protección de infraestruturas, ese Servizo estima que dita limitación na altura do arborado

compromete en exceso a  vocación forestal  dos  terreos  afectados,  prohibindo de facto as
plantacións con destino á produción de madeira nunha grande superficie de terreo.

Continua indicando que ao seu entendemento dita limitación non debería estenderse máis alá
de 100 metros ao redor de cada máquina, onde si tería sentido a prohibición de plantacións de
especies forestais para a produción de madeira.

Finaliza  o  informe  remarcando  a  necesidade  de  cumprir  coas  distancias  de  plantación
recollidas no anexo II da Lei 7/2012, de monte de Galicia. No caso das vías, 2 metros para as
especies de forndosas e 6 metros para o resto.

A raíz do indicado no informe da Dirección Xeral de Ordenación Forestal, o promotor contesta
mediante  escrito  do  06.04.2022  aos  puntos  sinalados  no  devandito  informe.  Entre  as
respostas dadas sinálase que a  promotora non solicitou,  ata a data do escrito,  a DUP do
parque  eólico  xa  que  pretende  formalizar  acordos  amistoso  cos  titulares  afectados  polo
proxecto.  No  caso  de  solicitar  a  DUP a  promotora  comprométese  a  tramitar  a  concesión
administrativa correspondente.

• Para os devanditos informes constan no expediente escritos do promotor de conformidade ou,
de ser o caso, de resposta ao seu contido.

• Doutra banda, non consta que os concellos de Coristanco e Santa Comba emitiran informe
sobre o EsIA, achegando o órgano substantivo a solicitude de informe efectuada pola unidade
tramitadora, tamén consta ás solicitudes de informe efectuadas Sociedade Galega de Historia
Natural, á Federación Ecoloxista Galega e á Sociedade Galega de Ornitoloxía.

-  No tocante a  alegacións con contido ambiental,  no expediente remitido polo órgano substantivo
constan un total  de 83 presentadas por 7 asociacións,  2 pola SGHN, 1 da Alcaldesa-Presidenta do
Concello de Santa Comba e resto de particulares.

3. PROPOSTA

Logo de finalizar a análise técnica do expediente de avaliación de impacto ambiental, e a vista do que
se desprende dos informes da Dirección Xeral de Patrimonio Natural en canto a impactos acusados
sobre  o  patrimonio  natural  e  a  biodiversidade,  considerase  que  a  actuación  proxectada  non  é
ambientalmente viable, polo que se propón formular declaración de impacto ambiental desfavorable
do proxecto.

Manuel Díaz Cano 
Xefe do Servizo de Avaliación Ambiental de Proxectos
(asinado electronicamente)

CONFORME

Juan Manuel Camiño Soto 
Subdirector xeral de Avaliación Ambiental
(asinado electronicamente)

RESOLVE:

Formular a declaración de impacto ambiental desfavorable do proxecto do parque eólico Braña Ancha,
nos  termos  propostos  polo  Servizo  de  Avaliación  Ambiental  de  Proxectos,  en  cumprimento  do
dispostos no artigo 41 da Lei 21/2013, do 9 de decembro, de avaliación ambiental.

Esta declaración de impacto ambiental farase pública a través do Diario Oficial de Galicia e da páxina
web da Consellería de Medio Ambiente, Territorio e Vivenda, e remitiráselle ao órgano substantivo
para  os  efectos  que  correspondan  no  marco  do  procedemento  de  autorización  administrativa  das
instalacións.

De acordo co artigo 41.4 da lei de avaliación ambiental, a declaración de impacto ambiental non será
obxecto de recurso sen prexuízo dos que, se é o caso, procedan na vía administrativa e xudicial fronte o
acto de resolución substantiva do procedemento.

Santiago de Compostela, na data da sinatura electrónica

María Sagrario Pérez Castellanos 
Directora xeral de Calidade Ambiental, Sostibilidade e Cambio Climático
(asinado electronicamente)

